
Hyrje  

Ky raport është hartuar për të përmbledhur një vështrim të përgjithshëm mbi integrimin e 

konceptit të “Energjisë së Derivuar nga Mbetjet” (EDM) në politikat dhe strategjitë e miratuara deri 

më tani për mjedisin dhe energjinë në Shqipëri. Raporti i drejtohet aktorëve kyc në politik-bërjen 

mjedisore dhe energjetike si dhe publikut të gjerë.  

 

Si metodologji bazë, për realizimin e këtij raporti janë shqyrtuar politikat dhe strategjitë mjedisore 

dhe energjetike të miratura deri më tani, duke paraqitur nismat në zbatim dhe qasjen për zhvillimin 

e RDF në Shqipëri.  Ky raport paraqet përmbajtje një peshë më shumë informuese, se sa analitike.  

 

Në pjesën e parë të këtij raporti do të informoheni mbi ndikime të mundshme mjedisore dhe 

shëndetësorë si pasojë e EDM-së. Në vijim do të njiheni me integrimin e konceptit të EDM-së në 

sistemin e menaxhimit të mbetjeve në Shqipëri, duke u bazuar kryesisht në Dokumentin Strategjik 

dhe Planin për Menaxhimin e Integruar të Mbetjeve 2020-2035. Për shkak të mungesës së të 

dhënave specifike që lidhen me trajtimin e mbetjeve me qëllim prodhimin e energjisë, zbatimi i 

këtyre politikave nuk është shqyrtuar në këtë raport.  

 

Në fund të këtij raporti, do të gjeni në mënyrë të përmbledhur me përfundimet kryesore që lidhen 

më integrimin e EDM-së në sistemin e menaxhimit të mbetjeve në Shqipëri.  

 

Përmes këtij raporti dëshirojmë që debati publik dhe midis aktorëve kyç mbi integrimin e konceptit 

të EDM-së në Shqipëri të jëtë i nxitur dhe i mbështetur mbi parimet e zhvillimit të qëndrueshëm.  

 

 

Qendra EDEN  

Nëntor 2022  

 

 

 

 

 

 

 

 

 

 

 

 

Nëse keni pyetje lidhur me raporti, ndjehuni të lirë t’i adresoni email: eden@eden-al.org  

mailto:eden@eden-al.org

Energjia e derivuar nga mbetjet: prodhimi, ndikimi në 

shëndet dhe mjedis  

Cfarë është energjia e derivuar nga mbetjet (EDM)?  

 

EDM është lëndë djegëse dhe burim alternativ energjie që 

rrjedh nga mbetjet urbane. Këto mbetje të mbledhura 

zakonisht në vendgrumbullime por jo vetëm, i 

nënshtrohen procesit të copëtimit, tharjes, presimit dhe 

më pas digjen, duke u përdorur si burim energjie ose lëndë 

djegëse. Për shkak të vetisë kalorifike që zotëron, EDM 

përdoret gjerësisht në termocentrale, si dhe furrat e 

çimentos.  

  

Koncepti i EDM nuk ka një kuptim të unifikuar dhe të 

përcaktuar qartë midis vendeve. Në sistemin e 

menaxhimit të mbetjeve dhe prodhimit të energjisë, në 

vendeve të ndryshme  koncepti i EDM është i njohur me 

kuptime të ndryshme. Në politika dhe dokumenta të tjerë publikë, por dhe në sektorëve të 

ndryshëm të ekonomisë, EDM njihet dhe si një koncept përmbledhës, ku përfshin lloje dhe 

teknologji të ndryshme të lëndëve apo burimeve alternative djegëse që mund të gëzojnë specifikime 

të ndryshme në përbërje apo veti.  

 

Interesi ndaj integrimit të EDM-së është në rritje, duke u konsideruar si një burim dhe 

zgjidhje alternative përsa i takon përdorimit të mbetjeve të gjeneruara dhe prodhimit të 

energjisë. Sasia e prodhimit të mbetjeve është në rritje dita ditës, sipas Bankës Botërore vlerësohet 

se prodhimi i mbetjeve arrin deri në 2.01 milardë tonë në nivel global1, ku 33% e tyre menaxhohen 

në mungesë të standardeve përkatëse mjedisore. Sektori energjetik dhe sigurimi i lëndës djegësë 

është berë ende edhe më i vështirë që prej fillimit të krizës energjetike në vitin 2020. Kjo ka ndikuar 

ndjeshëm në strategjinë e sektorëve të ndryshëm të industrisë  për sigurimin e energjisë dhe lëndës 

djegëse, duke konsideruar burime dhe zgjidhje alternative si EDM.  

 
1 https://datatopics.worldbank.org/what-a-waste/trends_in_solid_waste_management.html  

Shpjegim: Nisur nga konteksti politik për menaxhimin e mbetjeve në Shqipëri, në këtë 

raport, koncepti i EDM-së trajtohet si një term përmbledhës për të gjitha alternativat apo 

mënyrat e shndërrimit të mbetjeve në energji, qoftë kjo përmes incenerimit, djegies, apo 

përpunimit të tyre si lëndë djegëse.  

https://datatopics.worldbank.org/what-a-waste/trends_in_solid_waste_management.html

Procesi i prodhimit të EDM-së  

Lëndët e para që përdoren për prodhimin e EDM-së janë kryesisht mbetjet e ngurta të gjeneruara 
shtëpiake, të cilat mund të përmbajnë ose jo, mbetje të/pa ricikulueshme. Mbetje të pa 
kompostueshme si hiri, guri, dheu, metali apo qelqi, zhvendosen nga masat e mbetjeve të cilat i 
nënshtrohen përpunimit për prodhimin e EDM-së. Procesi i prodhimit të EDM-së kalon në disa 
faza, duke nisur fillimisht me copëtimin e mbetjeve të grumbulluara deri në fazën përfundimtare, 
ku mbetjet marrin formën e peletuar ose të paketuara në paleta për t’u transportuar tek 
konsumatorët.  
 
Në varësi të teknologjisë, disa njësi prodhimi të EDM-së, gjithashtu kanë të integruar faza ku masat 
e mbetjeve i nënshtrohen procesit të skanimit për të evidentuar praninë e gurave apo materialeve 
të tjera të pa kompostueshme. Procesi i prodhimit të EDM-së është i automatizuar dhe teknologjia 
e përdorur është e përparuar. Në dukje, procesi i prodhimit është i pastër dhe i rregullt, e paraqitur 
si në figurën nr.1. Faza përfundimare  është ngarkimi dhe transportimi i mbetjeve të peletuara ose 
të paketuara në bllok nëpër paleta.   
 

 
Fig.nr.1: Impiant i prodhimit të EMD-së në formatin e copëtuar dhe peletuar 

Burimi: Andritz Group 

 
Përvec prodhimit të EDM-së, në vende të ndryshme ka procese dhe teknologji të ndryshme 
përdorura për shndërrimin e mbetjeve në energji, ku mund të permendim:   
 
 (1) Përdorimi i mbetjeve në incineratorët e energjisë. Ky proces përfshin 

përzierjen dhe copëtimin e mbetjeve, të cilat më pas digjen në temperaturë 
850◦C. Më pas, mbetjet zhvendosen në një dhomë tjetër në të cilën shtohet 

oksigjeni për të krijuar avull. Avulli i prodhuar nga djegia e gazit përdoret 
nga turbinat për të prodhuar energji. Përveç kësaj, gazi i prodhuar mund 
të dërgohet drejtpërdrejt në të gjitha llojet e kaldajave ose furrave për 
ngrohje ose aplikim termik. 

(2) Gazifikimi dhe piroliza. Hapi i parë është gazifikimi i EDM-së, i cili 
shndërron RDF e prodhuar në sigma (gaz prodhues). Më pas bëhet pastrimi 
i gazit, për arsye se gazi i prodhuar përmban papastërti në trajtën e 
pluhrave dhe ndotës të rrezikshmëm. Ndotësit hiqen nga sistemi i 
pastrimit dhe ftohen, duke siguruar në këtë mënyrë funksionimin normal       

          të  motorit me gaz. 
 

 
(3) Kthimi i mbetjeve organike në biogaz të pasur me metan, duke 

përdorur mikroorganizma të ndryshëm, për të kthyer mbetjet 
organike në një biogaz të pasur me metan. 

                                                           Zakonisht produktet më të përdorura për prodhimin e gazit të 
metanit janë biomasat. Gazi i metanit që prodhohet nga ky proces, më   

   pas përdoret për prodhimin e energjisë elektrike ose nxehtësi. 
 
                                                                                                                                                                                                                                                                                                                                                                                                                                                                                                                                                                                                                                                                                                                                                          
 
Shënim: secili nga këto procese përdoret në varësi të mbetje, të cilat konsiderohen si lënda e parë 
për prodhimin e EDM-së. 

Ndikimi në mjedis i EDM-së  

Incinerimi apo prodhimi i energjisë përmes mbetjeve është ende një teknologji apo zgjidhje e 
diskutueshme për shkak të shkarkimeve toksike dhe nën-produkteve të rrezikshme që rrjedhin nga 
ky proces. Për të shmangur këtë debat dhe për ta bërë djegien e mbetjeve një alternativë edhe më 
kuptueshëm dhe të pranueshëm për dhe nga publiku, vetë kjo industri ka vendosur në përdorim 
termin “Nga Mbetje në Energji” (WtE). Ky term thekson në mënyrë të natyrshme një shkëmbim në 
dukje të favorshëm, midis mbetjeve (të padëshirueshme) dhe energjisë elektrike (e dëshirueshme).  
 

 
E vërteta është se teknologjitë e copëzimit mekanik që janë pjesë e procesit prodhues të EDM-së, 
nuk mund të eleminojnë substancat toksike të zakonshme si PVC2 në plastikë, ndotës të tjerë të 
rrezikshëm ose mbetje të tjera shtëpiake si dritat e tubave CFL që përmbajnë nivele të larta të 
mërkurit.  
 

 
2 Polivinil kloruri (ose PVC) është polimer termoplastik i treti në përdorim pas polieteni dhe polipropenit. Ai është një nga produktet 

më të rëndësishëm ne industrinë kimike. 

Në debatin publik, aktorë të ndryshëm, kryesisht rrjetet ndërkombare mjedisore, pozicionohen 
se ky etiketim “Nga Mbetje në Energji” është duke u keq-interpretuar, përderisa të gjitha 
ndikimet negative të incenerimit në shëndetin e njeriut dhe mjedisit vijnë si pasojë e 
inceneratorëve – dhe se ky shkëmbim midis mbetjeve dhe energjisë nuk është i favorshëm për 
shëndetin publik dhe mjedisin. Në këtë linjë, studime të ndryshme gjithashtu theksojnë se 
pavarësisht përparësive në teknologji për reduktimin e toksicitetit gjatë incinerimit, në dekadën 
e fundit, dëmtimi i ardhur si pasojë e incinerimit të mbetjeve/EDM-së në shëndetin publik dhe 
mjedis janë të vërtetuara.  

Nga djegia e EDM-së, dy nën-produktet kryesore janë gazrat e shkarkimit dhe hiri, si dhe mbetje të 
lëngshme të kontaminuara. Nëse paisjet e kontrollit të shkarkimeve të gazrave janë të sofistikuara 
dhe funksionojnë siç duhet, ato do të largojnë shumë nga ndotësit nga gazrat e shkarkimit dhe do 
t'i përqëndrojnë ato në hi. Rrjedhimisht, hiri do të kthehet në një koktej toksinash, ku të gjithë 
ndotësit e kapur në faza të ndryshme të procesit do të përfundojnë te hiri. 
 
Hiri klasifikohet: hi i rëndë (nga fundi), i cili vjen nga furra ku digjen mbetjet, dhe hi fluturues (më 
i lehtë), i cili vjen nga pajisjet e kontrollit të ndotjes së ajrit. Studime të shumta kanë konfirmuar se 
një incenerator tipik mbetjesh lëshon dioksina, plumb, mërkur dhe grimca të imëta në atmosferë. 
 
Në përfundim, në djegjen e EDM-së është pothuajse e pashmangshme përmbajtja e PVC dhe apo 
shkarkimeve të ndotësve te tjerë organik të qëndrueshëm. Djegia e EDM-së sjell shkarkimet me 
përmbajte dioksine dhe furani. Metalet e rënda janë gjithashtu një burim i madh përsa i takon 
shqetësimeve mjedisore. Meqenëse këto lëndë nuk shkatërrohen gjatë djegies, ato përfundojnë në 
hirin e incenerimit, ose zhvendosen nga oxhaqet e shkarkimeve ku më pas depozitohen në mjedis, 
pranë ose larg incineratorit ose furrave të çimentos.  

Ndikimi në shëndet i EDM-së  

Përdorimi dhe integrimi i EDM-së, sikurse përmendur në fillim të këtij raporti, shihet si një zgjidhje 
dhe burim alternativ përsa i takon problemeve me menaxhimin e mbetjeve dhe sigurimin e lëndëve 
djegëse. Në të njëjtën kohë, aktorë të ndryshëm të përfshirë dhe lidhur me këto dy sektorë dhe të 
tjerë përfitues nga EDM, shpesh përballen në debatin publik me pikëpyetjet dhe dilemat që EDM 
për ndikimin në shëndet dhe mjedis. Studimet epidemiologjike tregojnë se njerëzit që jetojnë pranë 
inceneratorëve ku digjen mbetjet, përfshirë RDF, janë të ekspozuar nga nivele të larta të dioksinës 
dhe furaneve.3 Dioksiona dhe furanet janë elemente kimike që shkaktojnë probleme në riprodhim, 
rritje, imunitet, sistemin hormonal, gjithashtu dhe duke ndikuar në zhvillimin e kancerit.4 
Dioksinat dhe furanet janë dy nga përbërjet më të rrezikshme të Ndotësve Organikë të 
Qëndrueshëm (NOQtë), të cilat degradohen shumë ngadalë në mjedis.  
 
Ndotës të tjerë të rrezikshëm çlirohen si pasojë e incenerimit dhe djegies së RDF-së në furrat e 
çimentos. Si rrjedhojë e ekspozimit të vazhdueshëm ato akumulohen në organizëm.5 Këto toksina 
ndikojnë tek mëlçia, veshka dhe te të gjitha sistemet e orgnanizmit. Substancat toksike, pjesë e 
grupimit të ndotësve të rrezikshëm, që përdoren në industrinë prodhuese më pas bëhen pjesë e 
mbetjeve tona. Pavarësisht trajtimit të tyre, këto substanca emetohen përmes incenerimit ose 
djegies së tyre në furrat e çimentos.6 
 
 
 
 

 
3 Incinerators and Human Health. State of Knowledge of the Impacts of waste Incinerators on Human Health. Greenpeace 

Research Labs, 2001http://archive.greenpeace.org/toxics/ reports/euincin.pdf  
4 World Health Organisation - Dioxins and their effects on human health. http://www.who. int/mediacentre/factsheets/fs225/en/index. 

html. 
5 Up In Smoke – Why Friends of the Earth Opposes Incineration, June 2003  
6 Terms used in other regions of the world include waste picker, reciclador, catador, grass roots recycler, etc.e, in actuality, offering 

to exchange one set of problems for another; they are not offering a solution.  

Menaxhimi i mbetjeve dhe integrimi i EDM 

 
Menaxhimi i mbetjeve në Shqipëri mbetet ende një nga problematikat mjedisore më sfiduese dhe 
ende të pazgjidhura. Angazhimi dhe përpjekjet për përmirësimin e sistemit të menaxhimit të 
mbetjeve, qoftë në aspektin ligjor, infrastrukturor, zhvillimin e kapaciteteve, dhe edukim-
ndërgjegjësimit, nga aktorë institucional, donatorë/agjenci të ndryshme zhvillimi dhe shoqëri civile 
kanë qënë të vazhdueshme.  
 
Në këtë moment, sistemi i menaxhimit të mbetjeve në Shqipëri është duke u zhvilluar dhe 
përmirësuar mbi bazën e Dokumentit të Politikave Strategjike dhe Plani Kombëtar për Menaxhimin 
e Integruar të Mbetjeve 2020-2025, miratuar në Janar të 2020. Ky është dokument kryesor 
planifikues në fushën e menaxhimit të mbetjeve bashkiake, jo-bashkiake dhe të rrezikshme në 
Shqipëri7.  
 
Përmes zbatimit të këtij dokumenti, Shqipëria synon mundësimin e një sistemi menaxhimi të 
mbetjeve në përputhje me konceptin e sistemeve të ekonomive qarkulluese, që mbetjet të 
grumbullohen dhe trajtohen si lëndë të para. Ndër të tjera, sistemi i menaxhimit të mbetjeve zë një 
peshë kryesore në përmbushjen e detyrimeve të Kapitullit 27 “Për mjedisin dhe klimën” në kuadër 
të anëtarësimit. Si rrejdhojë, ky dokument gjithashtu udhëheq zhvillimin e sistemit të menaxhimit 
të mbetjeve mbi standartet evropiane të menaxhimit të mbetjeve.                         

 

 
 

Fig.nr.2: vendgrumbullimi i mbetjeve, Ish Ferma Partizani, në Kuçovë 
Burimi: Qendra EDEN, 2018 

 

 
7 Dokumeti i Politikave Strategjike dhe Plani Kombëtar i Menaxhimit të Integruar të Mbetjeve 2020 – 2035  

Sipas dokumentit strategjik, menaxhimi i mbetjeve 
mbështetet mbi skemën e hiearkisë së mbetjeve sipas 
direktivës së BE për menaxhimin e mbetjeve, dhe 
përmes kësaj synohet krijimi i një sistemi menaxhimi të 
mbetjeve që siguron më të mirën për mjedisin dhe 
shëndetin e njeriut. Hiearkia e mbetjeve fillon me 
parandalimin, dhe vijon me ripërdorimin, riciklimin, 
rikuperimin dhe në fund me depozitimin. 

 

 

Struktura institucionale e sistemit të menaxhimit të mbetjeve  

• Ministria e Turizmit dhe Mjedisit (MTM) është e ngarkuar për hartimin e strategjisë dhe 

legjislacionit, dhe ajo vendos rregullat e monitorimi dhe inspektimit të zbatimit të akteve përkatëse 

lidhur me mbetjet. Objektivat e menaxhimit të mbetjeve në Shqipëri momentalisht janë të 

përcaktuara në Dokumentin Strategjik dhe Planin e Veprimit për Menaxhimin e Integruar të 

Mbetjeve 2020 - 2035. 

 

• Qeveria mbështet menaxhimin e sistemit të menaxhimit të mbetjeve përmes investimeve të 

mëdha rajonale infrastrukturore, kryesisht duke ndërtuar vendgrembullime sanitare, impjante 

incenerimi, dhe stacione trasnferimi. Ministria e Infrastrukturës dhe Energjisë është autoriteti 

kontraktues për shërbimet publike, përfshira menaxhimin e mbetjeve dhe projektet infraskturore 

për mbetjet.  

 

• Agjencia Kombëtare e Mjedisit (AKM) është nën MTM. 12 Agjensi Rajonale Mjedisore (ARM) 

nën AKM ndërmarrin ekzekutimin e detyrimeve në nivel rajonal. AKM është e përgjegjshme për 

dhënien, ndryshimin, pezullimin dhe heqjen e lejes për mbetjet. Sipas ligjit, kërkohet që subjekti të 

jetë i pajisur me një licensë të dhënë nga AKM, dhe miratuar nga MTM për të gjitha veprimtaritë 

që lidhen me mbetjet. ARM përfshihen në miratimin e mbledhjes së mbetjeve dhe 

vendgrumbullimeve dhe bashkëpunojnë me autoritetet lokale për të dhënë leje mjedisore për 

operatorët lokal të mbetjeve. Të gjitha të dhënat e mbledhura nga bashkita dhe licensat e 

menaxhimit të mbetjeve dhe kompanive të riciklimit raportohen cdo vit tek AKM. AKM ka rolin 

për të verifikuar këto raportime të marra, dhe për t’ia siguruar këto të dhëna INSTAT. INSTAT 

përdor të dhënat e raportuara dhe informacionin e marrë nga vrojtimet, dhe përdor faktorë 

korregjues për të dhënat e raportuara dhe të humbura. Më pas, INSTAT siguron të dhënat zyrtare 

mbi prodhimin e mbetjeve dhe trajtimin e tyre në Shqipëri.  

Fig.nr.3: Hierarkia e sistemit të integruar të mbetjeve;  
Burimi: Dokumenti Strategjik për Menaxhimin e Integruar 

të Mbetjeve 2020 – 2035 

• Bashkitë (qeverisja vendore) janë të përgjegjshme për organizimin e shërbimeve për 

menaxhimin e mbetjeve në bazë të politikave, synimeve dhe standarteve kombëtare. Bashkitë 

gjithashtu vendosin tarifën për menaxhimin dhe trajtimin e mbetjeve në territorin e tyre 

administrativ.  

 

• Të tjera njësi administrative punojnë me MTM në fushën e politikave të menaxhimit të mbetjeve, 

përfshirë Ministrinë e Shëndetësisë dhe Mbrotjes Sociale, Ministrinë e Infrasktukturës dhe 

Energjisë, Ministrinë e Financës dhe Ekonomisë, dhe Ministrin e Shtetit për Qeverisjen Lokale.  

Integrimi i EDM-së në sistemin e menaxhimit të mbetjeve 

 

Shndërrimi i mbetjeve në energji në 

Shqipëri kryehet vetëm përmes 

teknologjisë së incenerimit dhe 

mbetjet kryesore që i nënshtrohen 

këtij procesi janë mbetjet shtëpiake. 

Përsa i përket mbetjeve organike, 

sipas të dhënave nga INSTAT 

përdoren për prodhim energjie nga nisma individuale, por përbëjnë një sasi të papërfillshme të 

sasisë së përdorur të mbetjeve dhe energjisë së përfituar. Teknologjia e incenerimit të mbetjeve në 

Shqipëri është parashikuar për bashkitë kryesore të vendit, përkatësisht Tiranë, Fier dhe Elbasan. 

Impiantet e incineratorëve kanë këto karakteristikat dhe kapacitetet e parashikuara: 

 

Impianti i incineratorit në Elbasan  

Impianti synon të shërbejë për të gjithë rajonin e Elbasanit, me një kapacitet trajtimi 120 - 140 
tonë mbetje në ditë. Aktualisht, mbetjet vijnë kryesisht nga pjesa urbane e bashkisë Elbasan dhe 
disa zona rurale. Së bashku me incinerimin, impianti do të kryejë aktivitete riciklimi dhe 
funksionimin e vend depozitimit.  
 
Impianti i incineratorit në Fier  

Sasia e vlerësuar e mbetjeve që do të trajtohen është rreth 180 - 200 tonë në ditë (sasia e vlerësuar 
e mbetjeve ditore të prodhuara nga rajoni i Fierit). Llogaritjet financiare (studimi i fizibilitetit) 
nuk përfshijnë kostot për grumbullimin e mbetjeve dhe kostot e transportit (do të menaxhohen 
dhe financohen nga buxhetet bashkiake). 
 
Impianti i incineratorit në Tiranë  

Impianti i trajtimit është planifikuar të pranojë të gjithë mbetjet inerte dhe urbane me prejardhje 
nga qarku i Tiranës. Zona e trajtimit të mbetjeve në Tiranë është projektuar për të pritur dhe 
trajtuar nga 550 në 800 ton / ditë mbeturina në fillim të operimit (Viti i 1) dhe është në gjendje 
të pranojë sasi më të lartë nëse është e nevojshme brenda kohëzgjatjes së koncesionit dhe në rast 
të një rritje të prodhimit të mbetjeve në qarkun e Tiranës. 

Integrimi i EDM-së në strategjinë dhe politikat e miratuara për menaxhimin e 

mbetjeve 

Koncepti i EDM-së  mbështetet mbi dokumenta dhe politika konkretë të miratuara në periudha të 

ndryshme për sistemin e menaxhimit të mbetjeve në Shqipëri, megjithëse zbatimi i tyrë është jo 

gjerësisht i njohur nga publiku.  

 

Në Dokumentin Strategjik të Politikave dhe Planin e Menaxhimit të Integruar të Mbetjeve 

2020 - 2035, koncepti i EDM paraqitet si një nga hallkat dhe konceptet thelbësore të trajtimit të 

mbetjeve : “Trajtimi përfundimtar (lendfill ose incineratorë, me dhe pa rikuperim efektiv të 

energjisë)8. Kjo nënkupton asgjesimin e mbetjeve që nuk mund t’i nënshtrohen hallkave të 

mëparshme të hiearkisë, të cilat do të trajtohen përmes incenerimit me qëllim prodhim energjie 

ose vetëm asgjesimin e tyre. Gjithashtu, sipas këtij dokumenti strategjik, parashikohet se prodhimi 

i energjisë do të sigurohet përmes incenerimit dhe teknologjive të tjera. Fakti që në dokument 

paraqitet “teknologjitë e tjera”, si opsione të pa përcaktuara dhe të pa njohura, kjo tregon se interesi 

dhe zhvillimi i këtij koncepti mund të ndryshojë dhe mënyra të ndryshme trajtimi mund të 

aplikohen përgjatë kohëzgjatjes së zbatimit të këtij dokumenti deri në 2035.  

 

Në planin e veprimit të këtij dokumenti strategjik, me vlerë për zbatimin e konceptit të EDM-së në 

Shqipëri theksohet se “Bashkitë në zonat e impianteve të mbetjeve-për energji dërgojnë mbetjet e 

tyre të pariciklueshme dhe mbetjet e përziera në këto impjanteve”. Në planin e veprimit të këtij 

plani përmendet se kjo është e zbatueshme vetëm nga 6 bashki deri më tani, duke vendosur si synim 

aplikimin për 12 bashki, pra me një rritje me 6 bashki.  

 

Ky objektiv i vendosur nuk mbështetet në një buxhet apo skenar të parashikuar, sic mund të jetë 

sasia e mbetjeve të gjeneruar që nevojitet për t’iu nënshtruar asgjesimit. Në këtë synim të 

parashikuar në plan, nuk përcaktohet nëse mbetjet do të dërgohen në impiantet inceneruese të 

ndërtuara/në ndërtim, apo do të ndërtohen të tjera në pjesën tjetër të bashkive kryesore të vendit.  

 

Përpara hartimit dhe miratimit të dokumentit strategjik për menaxhimin e integruar të mbetjeve 

(2020-2035), Ministria e Turizmit dhe Mjedisit në vitin 2016 ka hartuar një skemë mbështetur në 

konceptin e EDM-së duke përdorur gomat e përdorura të automjeteve.  

 
8 Dokumeti i Politikave Strategjike dhe Plani Kombëtar i Menaxhimit të Integruar të Mbetjeve 2020 – 2035 

Sipas dokumentit strategjik, e rëndësishme për t’u theksuar është pohimi se incenerimi i 

mbetjeve për qëllime energjetike dhe eleminuese do të kryhet pasi janë zbatuar hallkat e tjera të 

hierakisë së mbetjeve, si grumbullimi i diferencuar, riciklimi, kompostimi, depozitimi i mbetjeve 

të ngurta në përputhje me hiearkinë (fig. nr.3) sipas standarteve të BE-së. Vendimet dhe 

investimet në infrastrukturën e mbetjeve duhet të monitorohen vazhdimisht në cdo nivel 

(qëndor, vendor, të kontraktuarit, etj) për t’u siguruar që zhvillimi i menaxhimit të mbetjeve 

është në linjë me dokumentin strategjik.  

Ky vendim i referohet VKM-së me nr. 652 që është miratur në datë 14.09.2016 “Për rregullat dhe 

kriteret për menaxhimin e mbetjeve nga gomat e përdorura”. Në tërësi ky vendim nënkupton 

rregullat dhe kriteret që përfshijnë mbledhjen/grumbullimin, transportimin, ruajtjen/ 

magazinimin dhe trajtimin e gomave të përdorura në mënyrë të tillë që të sigurohet mbrojtja e 

shëndetit të njeriut dhe e mjedisit. Sipas kësaj VKM-je, përcaktohet qartë përkufizimi i mbetjeve të 

gomave të përdorura dhe rrethanat e gjenerimit të tyre: “mbetjet e gomave të përdorura të mjeteve 

rrugore (ciklomotor, motomjete, automjete, trojlebuse, rimorkio, makina bujqësore, makina 

teknologjike dhe mjete rrugore të veçanta), avionë dhe produkte të tjera të ngjashme, pas ciklit të 

jetës, të cilat zotëruesi i tyre i nxjerr nga puna ose kanë qëllim t’i heqin për shkak të dëmtimeve, 

fërkimit/gërryerjes ose arsye të tjera.”. 

 

Në këtë vendim, në listën e operacioneve të mundshme të trajtimit të mbetjeve të gomave të 

përdorura përfshihet “Përdorimin e gomave të përdorura si lëndë djegëse shtesë për veprimtari të 

caktuara industriale”. Kjo nënkupton lejimin e përdorimit të gomave si lëndë alternative djegëse 

shtesë. Në këtë vendim, përdormi i gomave të përdorura si lëndë djegëse shtesë nuk përcaktohen: 

sektorin industrial se ku mund të aplikohet përdorimi i gomave si lëndë djegëse alternative, 

procedurën teknologjikë të shndërrimit të gomave të përdorura në energji, apo parametrat dhe 

standardet mjedisore që duhet të respektohen. Ky shpjegim jo i plotë mund të rrisë mundësitë për 

abuzim nga operatorët, duke lejuar ngjarje të nxehta mjedisore me ndikim në shëndet publik.  

 

Sasia e mbetjeve që i janë nënshtruar transformimit të mbetjeve në energji 

 

Burimi i vetëm i të dhënave për sasinë e mbetjeve të transformuara në energji është INSTAT. 

Kompanitë që menaxhojnë impiantet e incinerimit nuk kanë të dhëna përsa i përket mbetjeve të 

trajtura dhe sasinë e energjisë që prodhohet. Të dhënat e INSTAT janë për periudhën 2013 – 2021, 

dhe paraqesin vetëm sasinë e mbetjeve të djegur për energji dhe jo sasinë e prodhuar të energjisë 

nga mbetjet. Nga ana tjeter, sipas progresit raportit të Komisionit Evropian për Shqipërinë9, të 

dhënat e INSTAT për mjedisin janë pjesërisht të raportuara sipas BE-së, që do të thotë lind nevoja 

për të konsideruar gabimet e mundshme në të dhënat e raportuara.   

 

 
9 Communication from the Commission to the European Parliament, the Council, the European Economic and Social Committee 

and the Committee of the Regions 2022 Communication on EU Enlargement policy  

Burimi: INSTAT 

 

Në vitin 2021 janë incineruar për eleminim dhe qëllime energjetike rreth 2% e sasisë të përgjithshme 

të mbetjeve, duke shënuar kështu rritje të këtij treguesi me 0.9% krahasuar me të njëjtin tregues në 

vitin 2020. Gjatë viteve të fundit ky tregues është rritur ndjeshëm (shiko tabelën), kjo për shkak të 

ndërtimit të impianteve të incineratorëve dhe njohjes më të gjerë nga publiku i konceptit të 

transformimit të mbetjeve në energji. Në këto të dhëna të paraqitura nuk ka një ndarje përsa i 

përket teknologjisë së përdorur. Megjithëse një tregues në rritje, kjo sasi e incineruar nuk është 

domethënëse, përfshirë këtu edhe sasinë e prodhuar të energjisë. Të dhënat e INSTAT për energjinë 

e prodhuar në vend nuk paraqet të dhëna për prodhimin e energjisë nga mbetjet.  

 

Ndër vite, në Shqipëri praktika e djegies së mbetjeve për qëllime eleminuese në mjedise të hapura 

(vendgrumbullime) ka qënë një problem shqetësues përsa i takon shëndetit publik dhe mjedisit. 

Sipas INSTAT, sasia e djegieve për qëllime eleminimi në mjedise të hapura ka shfaqur rënie.   

 

 

 

 

 

 

Djegie për eleminim Djegie per energji 

Viti Ton Sasia në %  Ton Sasia në %  

2013 82.734 8,8% 940 0,1% 

2014 38.095 3,1% 6,144 0,5% 

2015 35.875 2,5% 21,706 1,5% 

2016 40.783 3,14% 9,001 0,69% 

2017 19.816 1,6% 22,864 1,8% 

2018 25.978 2,0% 36,558 2,8% 

2019 1.744 0,2% 9,732 0,9% 

2020 896 0,1% 11,150 1,1% 

2021 311 0,04% 17,189 2,0% 

Analiza “PESTLE”10 mbi integrimin e EDM-së në 

sistemin e menaxhimit të integruar të mbetjeve në 

Shqipëri  
Sistemi i menaxhimit të mbetjeve në Shqipëri ka një strukturë komplekse përsa i takon strukturës 

institucionale dhe ndarjes së kompetencave. Duke konsideruar kapacitetet dhe situatën aktuale të 

zbatimit të menaxhimit të mbetjeve në Shqipëri, integrimi i EDM-së në zhvillimin strategjik të 

menaxhimit të mbetjeve ndërlikon përfshirjen dhe kompetencat e institucioneve për mirë-

funksionimin e menaxhimit e EDM-së sipas standardeve të duhura mjedisore dhe shëndetësore. 

Kjo mund t’i hapë rrugë abuzimit nga operatorë apo nivele të ndryshme të qeverisjes në përdorimin 

e EDM-së, duke sjellur kështu për pasojë ngjarje të nxehta mjedisore dhe kërcënim të shëndetit 

publik. Sfondi politik, ekonomik, social, teknologjik, ligjor dhe mjedisor në tërësi është thelbësor 

përsa i përket zbatimit të duhur të EDM-së në sistemin e menaxhimit të integruar të mbetjeve dhe 

përdorimit të saj nga sektorët industrialë.  

 

POLITIKE  

Faktorët politikë luajnë një rol të rëndësishëm integrimin e EDM-së në sistemin e menaxhimit të 
mbetjeve. Përdorimi i EDM-së nga drejtime ekonomike me peshë në ekonominë e vendit, 
detyrimisht mund të ndikojë vendimmarrjen mbi vendimet që lidhet me veprimtarinë e EDM-së. 
Përgjegjshmëria është celësi kryesor për të siguruar se në prodhimin dhe përdorimin e EDM-së 
respektohen standartet mjedisore dhe shëndetësore. Kjo parandalon ngjarjet e nxehta mjedisore 
dhe parandalon cënimin e shëndetit publik. Faktorët kryesorë politik që lidhen me zbatimin e 
EDM-së në Shqipëri janë (1) zbatimi i ligjit në sektorin mjedisor, energjetik, dhe industrisë; (2) 
stabiliteti politik; (3) burokracia dhe ndërhyrjet përmes korrupsionit; dhe (4) sistemi doganor. 
  
EKONOMIKE 

Në kontekstin e zbatimit të EDM-së në Shqipëri, faktorë specifikë në nivel “mikro” që ndikojnë në 
në nivel sektori janë: (1) stabiliteti i tregut energjetik; (2) niveli i punësimit; (3) zhvillimi 
infrastrukturor i vendit (individual dhe publik).   
  
SOCIALE 

Sikurse theksuar më lartë, në kohën e krizës energjetike dhe rritjes së cmimit të energjisë, EDM-
së shihet si një burim alternativ për të siguruar energjinë. Përvec kësaj, përdorimi dhe konsumi i 
energjisë lidhet gjithashtu me qasjen tradicionale të një shoqërie dhe përbërjen e saj demografike. 
Faktorë socialë që ndikojnë në zbatimin e EDM-së në Shqipëri janë: (1) kërkesat për energji; (2) 
niveli arsimor i komunitetit, si dhe standardi arsimor; (3) qëndrimet (shëndeti, ndërgjegjësimi 
mjedisor, etj.); si dhe (4) mentaliteti për gjenerimin e mbetjeve/shpenzimet materiale. 

  
 

 
10 Analiza PESTLE e integruar në këtë raport është apriori, duke përfshirë burime, njohuri të ndryshme lidhur me konceptin e EDM-

së, dhe përvojën e integrimit të EDM-së në vendet e tjera.  

TEKNOLOGJIKE 

Transformimi i mbetjeve në energji detyrimisht kërkon një teknologji të përparuar që të sigurojë 
shfrytëzimin e vlerave kalorifike të mbetjeve dhe të parandalojë efektet e EDM-së në mjedis dhe 
shëndet. Zhvillimi dhe përditësimi teknologjik në sektorë të tjerë të prodhimit, si në fabrikat e 
cimentos, ndikon gjithashtu në mundësinë e përdorimi të EDS-së në mënyrë eficiente dhe duke 
ulur ndikimin në mjedis. Psh: aplikimi i filtrave të përparuar në furrat e cimentos mund sigurojnë 
ndikim të ulët në mjedis gjatë shkarkimeve, në rast të përdorimit të EDM-së. Faktorët teknologjikë 
që ndikojnë në përdorimin dhe zbatimin e EDM-së në Shqipëri janë: (1) zhvillimet e fundit 
teknologjike në sektoret industriale; (2) tekonologjia e përdorur në sektorin e riciklimit të 
mbetjeve; (3) qasja e sektorit privat për t’u përshtatur ndaj tekonologjive që mbështeten në burime 
alternative të sektorëve fitimprurëse.  
  
LIGJORE 

Ndër të tjera, ligjet dhe strategjitë që janë thelbësorë për integrimin e EDM-së sistemin e 
menaxhimit të mbetjeve, janë ligji për menaxhimin e integruar të mbetjeve, paketa ligjore 
energjetike, dhe Dokumenti Strategjik per Menaxhimin e Integruar të Mbetjeve 2020 -2035. 
Dokumenti Strategjik është miratuar në Janar 2020, dhe në objetiktivat e paraqitura në planin e 
saj të veprimit nuk ka një plan konkret përsa i takon investimeve teknologjike që rikuperimin e 
energjisë dhe konceptin EDM-së.  
MJEDISORE 

Faktorët mjedisorë janë thelbësore për prezantimin e EDM-së në sistemin e menaxhimit të 
mbetjeve. Kjo ndërlidhet gjithashtu me prioritet e qeverisjes për axhendën mjedisore. Këto faktorë 
që cënojnë ose favorizojnë integrimin e EDM-së janë: (1) synimet e vendosura për riciklimin në 
strategjinë e mbetjeve; (2) prioritet në sektorin energjetik dhe diversifikimi i burimeve alternative; 
(3) synimet e vendosura për shkarkimin e gazeve dhe ndotësve të rrezikshëm; si dhe (4) standartet 
mjedisore për sektorin e ndërtimit. 

Përmbushja e Objektivave të Zhvillimit të 

Qëndrueshëm dhe koncepti i EDM-së 

 

Statusi i zbatimit të OZHQ-së në Shqipëri  

 

Në nivel ndërkombëtar, Shqipëria rënditet në vend të 61 nga 163 shtete të vlerësuara, përsa i përket 

angazhimit dhe performancës për zbatimin e axhendës së OZHQ-ve 2030 në nivel kombëtar. 

Performanca vlerësohet me 71.6 pikë nga 100 pikë totale, dhe mesatarja e vlerëismit në nivel rajonal 

është 71.6 pikë, duke e bërë Shqipërinë një nga vendet më të angazhuara në rajon për përmbushjen 

e OZHQ-ve.  

 

Të dhënat luajnë një rol të rëndësishëm për monitorimin e ecurisë së zbatimit të OZHQ-ve, 

perfomanca e Shqipërisë në këtë drejtim vlerësohet me 75.4 pikë nga 100 pikë totale, dhe paraqet 

një tendencë në përmirësim dhe rritje. Ndërsa index-i i mungesës së të dhënave për ecurinë e 

OZHQ-ve vlerësohet me 4%.  

 

Index-i botëror për zbatimin e OZHQ-ve11 jep një vlerësim të përgjithshëm për ecurinë e zbatimit 

të OZHQ-ve. Si më poshtë trendi i zbatimit të OZHQ-ve në Shqipëri:  

 

 
11 “SUSTAINABLE DEVELOPMENT REPORT 2021” Includes the SDG Index and Dashboards - The  

Decade of Action for the Sustainable Development Goals 

Shënim: Objektivat e Zhvillimit të Qëndrueshëm (OZHQ-të) janë një thirrje globale për veprim, 

për t'i dhënë fund varfërisë, për të mbrojtur mjedisin dhe klimën në Tokë dhe për të siguruar që 

njerëzit, pavarësisht vendndodhjes, të mund të gëzojnë paqe dhe mirëqenie. Përmbushja e 

OZHQ-ve bëhet përmes zotimeve dhe vendimeve që vendimmarrësit hartojnë dhe miratojnë në 

sektorë të ndryshëm, duke siguruar se ndikimi i vendimeve të tyre është ndërsektorial dhe në 

përputhje me synimet përkatëse të OZHQ-ve.  



 

17 
 

Sistemi i menaxhimit të mbetjeve përbën një kolonë të rëndësishëm për përmbushjen e axhendës 

së OZHQ-ve, kjo për shkak të kompleksitetit të ndikimit në drejtimin mjedisor, shëndetësor, social 

dhe ekonomik. Gjithashtu për pasojë, integrimi i EDM-së përbën një levë të rëndësishmë për 

përmbushjen e OZHQ-ve. Në rastet e keq menaxhimit, mungesës së monitorimit të vazhdueshëm 

apo mungesës së njohurive, dhe përdorimit të gabuar të teknologjisë, ndikimi i procesit të EDM-së 

në mjedis dhe shëndet publik është domethënës, duke u bërë një pengesë për arritjen e zhvillimit 

të qëndrueshëm.  

 

Në Shqipëri, hartimi dhe miratimi i Planit Kombëtar të Menaxhimit të Integruar të Mbetjeve (2020-

2035) mund të konsiderohet si një gurthemel i rëndësishëm për përfshirjen e përmbushjes së 

OZHQ-ve në zbatimin e tij afat-gjatë.  Ky plan synon përmbushjen e objektivave dhe treguesve 

specifikë, si:  

 

✓ Objektivi 11. Ndërtimi i qyteteve dhe i vendbanimeve gjithëpërfshirës, të sigurt, rezistentë dhe 

të qëndrueshëm 

✓ Objektivi 12. Sigurimi i modeleve të qëndrueshme të konsumit dhe të prodhimit 

✓ Objektivi 14. Ruajtja dhe përdorimi i qëndrueshëm i oqeaneve, deteve dhe burimeve detare 

 

Në këtë plan, përmbushja e OZHQ-ve mbështetet mbi parimet e ekonomisë qarkulluese që synohen 

të integrohen në sistemin e menaxhimit të mbetjeve, në kuadër të këtij dokumenti strategjik dhe 

plani kombëtar për menaxhimin e integruar të mbetjeve.  

 

 

 

 

 

 

 

Megjithatë, në plan, nuk ka një vlerësim më të thellë që jep një panoramë të gjerë përsa i përket 

politikave dhe nismave të parashikuara që do të ndërmerren. Gjithashtu në këtë plan mungon 

dhe përcaktimii kohës se kur pritet të realizohet përmbushja e këtyre objektivave. Axhenda e 

OZHQ-ve ka afatin e përmbushjes deri në vitin 2030, dhe plani i menaxhimit të integruar të 

mbetjeve është i shtrirë deri në vitin 2035. Ky plan nuk paraqet një vlerësim të ndikimit apo 

përmbushjes të axhendës së OZHQ-ve përmes zbatimit të EDM-së në Shqipëri.  

 OZHQ-të që ndikohen nga integrimi i EDM-së në sistemin e menaxhimit të 

mbetjeve 

 

3.9 Deri në vitin 2030, zvogëlimi i ndjeshëm i numrit të vdekjeve dhe sëmundjeve nga 

kimikatet e rrezikshme dhe ndotja e ajrit, ujit dhe dherave 

 

6.3 Deri në vitin 2030, përmirësimi i cilësisë së ujit duke ulur ndotjen, duke ndalur 

hedhjen e mbetjeve në mënyrë të pakontrolluar dhe minimizimi i çlirimit të kimikateve 

dhe materialeve të rrezikshme, duke përgjysmuar përqindjen e ujërave të zeza të 

patrajtuara dhe duke rritur ndjeshëm riciklimin dhe ripërdorimin e sigurt në nivel global 

 

9.4 Deri në vitin 2030, përmirësimi i infrastrukturës dhe industrive, për t’i bërë ato të 

qëndrueshme, me rritje të efikasitetit në shfrytëzimin e burimeve dhe përdorim më të 

madh të teknologjive dhe proceseve industriale të pastra e të sigurta mjedisore, ku të 

gjithë vendet veprojnë në përputhje me kapacitetet e tyre përkatëse 

 

11.6 Deri në vitin 2030, zvogëlimi i ndikimit negativ për frymë, mbi mjedisin e qyteteve, 

duke i kushtuar vëmendje të veçantë cilësisë së ajrit dhe menaxhimit të mbetjeve 

bashkiake dhe mbetjeve të tjera 

 

12.4 Deri në vitin 2020, arritje e menaxhimit të shëndoshë mjedisor të kimikateve dhe të 

të gjitha mbetjeve gjatë gjithë ciklit të tyre, në përputhje me kornizat e miratuara 

ndërkombëtare dhe zvogëlimi në mënyrë të konsiderueshme i çlirimit të tyre në ajër, ujë 

dhe tokë, në mënyrë që të minimizohen ndikimet negative mbi shëndetin e njeriut dhe 

mjedis 

 

12.5 Deri në vitin 2030, ulja e ndjeshme e gjenerimit të mbetjeve nëpërmjet parandalimit, uljes së 

sasisë, riciklimit dhe ripërdorimit 

Përfundime: 

 

• Koncepti dhe parimet e EDM-së janë integruar vetëm në politikat që lidhen më sistemin e 

menaxhimit të mbetjeve. Politikat e ndërmarra duke përfshirë edhe investimet në 

infrastrukturë nuk kanë një ndërlidhje me sektorin energjetik apo institucionet për 

shëndetin publik. Sektori energjetik është i rëndësishëm të integrohet në menaxhimin e 

EDM-së në Shqipëri për të siguruar se prodhimi i energjisë nga mbetjet përmbush nevojat 

energjetike e kërkuara.  

 

• Mbetjet që janë me interes për t’u shndërruar në energji janë mbetjet të cilat mbeten nga 

kalimi i procesit të hiearkisë së mbetjeve. Trajtimi për përfitim energjie apo asgjesimin e 

tyre përmes djegies ose incenerimit është hallka e fundit e hiearkisë së sistemit të 

menaxhimit të mbetjeve.  

 

• Mungesa e të dhënave mbi energjinë që përfitohet nga mbetjet dhe teknologjinë e përdorur 

(incenerimi, mbetjet si lëndë djegëse, etj).  

 

• Hartimi i politikave dhe synimet për zhvillimin e integrimit të EDM-së të vendosura në 

dokumentin strategjik për sistemin e menaxhimit të mbetjeve  nuk mbështeten mbi të 

dhëna specifike. Në një vend të vogël si Shqipëria, zhvillimi i politikave apo infrastrukturës 

për EDM mund të mos përdoret për shkak të sasisë së mbetjeve të gjeneruara që mund t’i 

nënshtrohen këtij procesi.  

 

• Shqipëria është ende në fazën fillestare të krijimit të një sistemi funskional përsa i përket 

shndërrimit të mbetjeve në energji, dhe nuk ka një strukturë të plotë ligjore që siguron 

standardet mjedisore, energjetike, dhe të shëndetit publik.  

